
SHAXSDA AGRESSIV XULQ-
ATVORNI SHAKLLANISHI 
BORASIDA XORIJ 
PSIXOLOGLARINING 
YONDASHUVLARI
Xojiakbarova Dildora Abdugʻafforovna
Nizomiy nomidagi O‘zbekiston Milliy pedagogika universiteti,
mustaqil tadqiqotchisi

Annotatsiya: Maqolada xorijiy olimlarning shaxs agressivligi masalasiga oid ilmiy qarashlari tahlil qilinadi. Dastlab agres-
siya va agressiv xulq-atvor tushunchalari, ularning tarkibiy qismlari hamda tuzilmalari bo‘yicha nazariy yondashuvlar 
yoritiladi. Shuningdek, maktabgacha tarbiya yoshidagi bolalarda agressiv xulq-atvorning namoyon bo‘lish xususiyatlari 
psixologik-pedagogik nuqtai nazardan tahlil qilinadi. Tadqiqot natijalari bolalar xulq-atvorini tushunish va uni ijobiy yo‘nal-
tirishda muhim ahamiyat kasb etadi.

Kalit so‘zlar: shaxs, maktabgacha tarbiya yoshi, agressiv xulq-atvor, agressiya, o‘zini namoyon qilish, ijtimoiy moslashuv, 
dushmanlik, hujumkor harakatlar, xulq-atvor reaksiyalari, jismoniy harakatlar, erkinlik, genetik moslashuvchanlik.
Abstract: The article analyzes the scientific views of foreign scholars on the problem of personality aggressiveness. 
It discusses the concepts of aggression and aggressive behavior, their structural components, and major theoretical 
approaches to their interpretation. Special attention is paid to the characteristics of aggressive behavior in preschool 
children from a psychological and pedagogical perspective. The findings of the study are important for understanding 
children’s behavior and guiding it in a positive and constructive direction.

Key words: personality, preschool age, aggressive behavior, aggression, self-expression, social adaptation, hostility, 
aggressive actions, behavioral reactions, physical actions, freedom, genetic adaptability.
Аннотация: В статье анализируются научные взгляды зарубежных исследователей на проблему агрессивности 
личности. Рассматриваются понятия агрессии и агрессивного поведения, их структурные компоненты и основные 
теоретические подходы к их интерпретации. Особое внимание уделяется особенностям проявления агрессивного 
поведения у детей дошкольного возраста с психолого-педагогической точки зрения. Полученные выводы имеют 
практическое значение для понимания и позитивной коррекции поведения детей.

Ключевые слова: личность, дошкольный возраст, агрессивное поведение, агрессия, самовыражение, соци-
альная адаптация, враждебность, агрессивные действия, поведенческие реакции, физические действия, сво-
бода, генетическая адаптивность.

KIRISH
Ma’lumki, bolalarning agressiv xulq-atvori zamonaviy maktabgacha ta’lim psixologiyasining dolzarb tadqi

qot yo‘nalishlaridan biri hisoblanadi. Ushbu fan sohasi doirasida maktabgacha yoshdagi bolalarning agressiv 
xulq-atvorini to‘g‘ri yo‘naltirish, uni tuzatish hamda shaxs rivojlanishining muhim omillaridan biri sifatida sama-
rali boshqarish qobiliyatini shakllantirishga qaratilgan psixologik ta’sir choralarini ishlab chiqish muhim vazifa 
sifatida qaraladi. Shu nuqtai nazardan, psixokorreksiya jarayoni, avvalo, nizoli vaziyatlarning keskinlashuvi 
yoki uzoq davom etuvchi mojarolarga aylanishining oldini olishga yo‘naltiriladi. Bunday yondashuv agressiv 
xulq-atvorning yuzaga kelish sabablarini chuqurroq anglash va ularni konstruktiv yo‘llar bilan bartaraf etish 
imkonini beradi. Nizoli vaziyatlarni ijobiy hal etish esa ijobiy xulq-atvor namunalarini shakllantirishga xizmat 
qiladi. Mazkur jarayonda empatiya, samarali muloqot, kelishuvga erishish hamda manfaatlar to‘qnashuvini 
konstruktiv hal etish muhim ahamiyat kasb etadi.

Keyingi bosqichda nizolarni ijobiy hal qilish va agressiv xulq-atvorni boshqarish ko‘nikmalarini shakllanti
rishga qaratilgan tizimli ishlar amalga oshiriladi. Natijada bolalarda zamonaviy jamiyatga muvaffaqiyatli inte-
gratsiyalasha oladigan, uning to‘laqonli a’zosi sifatida faol ishtirok etadigan, agressiv xulq-atvorni samarali 
nazorat qila oladigan hamda nizolarni shaxsiy va ijtimoiy rivojlanish omili sifatida konstruktiv tarzda qo‘llay 
oladigan barkamol shaxs sifatlari rivojlanadi.

Hozirgi davrda sotsium e’tibori tobora ko‘proq shaxsning kommunikativ jihatlariga qaratilmoqda. Muloqot 
va muloqot qilish qobiliyati shaxsning o‘zini anglash va o‘zini ro‘yobga chiqarishining muhim sharti sifatida 
qaraladi. Shu bois, muloqot jarayonida agressiv xulq-atvorni boshqara olish insonning jamiyatda samarali hayot 
kechirishi va faoliyat yuritishining muhim omillaridan biri hisoblanadi.

Shu sababli, agressiv xulq-atvor va nizolarni boshqarish hamda ularni hal etish ko‘nikmalarini shakllan
tirish, shuningdek, nizoli vaziyatlarda agressiv xulq-atvor namoyon bo‘lishini o‘z vaqtida aniqlash va uni ijobiy 
yo‘nalishga burish kelajak avlodning jamiyatda to‘laqonli a’zo sifatida shakllanishining muhim kafolatlaridan 
biridir.

Maktabgacha ta’lim tashkilotlari o‘z faoliyatida aynan shunday rivojlanishni ta’minlashga yo‘naltirilgan 
bo‘lib, ta’lim va tarbiya vazifalari qatorida bolalarni muloqot va atrof-muhitni anglashning sifat jihatidan yangi 
bosqichiga tayyorlash, ya’ni maktab ta’limiga moslashuvini ta’minlash muhim o‘rin tutadi. Tengdoshlari bilan 
ziddiyatsiz munosabatlarni yo‘lga qo‘ya olish va nizolarni ijobiy hal qilish qobiliyatiga asoslangan sog‘lom 
o‘zaro munosabatlar bolaning yangi ijtimoiy muhitga moslashuv jarayonini yengillashtiradi. Bugungi kunda 
maktabgacha yoshdagi bolalarda agressiv xulq-atvorni ijobiy yo‘naltirish va uni samarali boshqarish maqsa-
dida kompleks psixologik-pedagogik hamrohlik tizimini yanada takomillashtirish zarurati mavjudligini ta’kidlash 
mumkin.

MAVZUGA OID ADABIYOTLAR SHARHI
Xorijiy tadqiqotlarda A.V. Dmitriyev ta’kidlaganidek, agressivlik tushunchasiga turli mualliflar tomonidan 

turlicha ta’riflar berilgan. Agressivlik ayrim tadqiqotchilar tomonidan o‘zini namoyon qilishga qaratilgan faoliyat 
sifatida, boshqalar tomonidan esa buzg‘unchilik, dushmanlik va hujumkor harakatlar, ya’ni boshqa subyekt 
yoki obyektga zarar yetkazishi mumkin bo‘lgan xatti-harakatlar majmui sifatida talqin etiladi. Shuningdek, u 
xulq-atvor reaksiyalari xususiyatlarining namoyon bo‘lishi, boshqa insonga yoki jamiyatga zarar yetkazishga 
qaratilgan harakatni amalga oshirishga urinishda kuchning namoyon bo‘lishi bilan tavsiflanadigan holat sifatida 
ham izohlanadi. Ayrim yondashuvlarda agressivlik boshqa organizmda og‘riq stimulyatsiyasini keltirib chiqa
ruvchi o‘ziga xos reaksiya sifatida qaraladi, ba’zi tadqiqotchilar esa uni jismoniy harakatlar yoki og‘zaki tahdidlar 
orqali bir shaxsning boshqasiga nisbatan erkinlik yoki moslashuv imkoniyatlarini cheklashga olib keladigan 
xatti-harakatlar majmui sifatida tavsiflaydilar. Yana bir qator izohlar agressivlikni atrofdagilarga jismoniy va ruhiy 
noqulaylik yetkazuvchi xatti-harakatlar bilan bog‘laydi.

Xorijiy psixologiyada agressivlik muayyan omillar ta’sirida yuzaga keladigan, jamiyat qadriyatlari va 
me’yorlariga zid bo‘lgan, birgalikda yashash qoidalarini buzadigan hamda jonli yoki jonsiz obyektlarga jismoniy, 
shuningdek, hissiy-psixologik zarar yetkazishi mumkin bo‘lgan xatti-harakatlar majmui sifatida izohlanadi. Bu 
yondashuv doirasida agressivlik salbiy his-tuyg‘ular, qo‘rquv holatlari, emotsional zo‘riqish va tushkunlik kabi 
holatlarning paydo bo‘lishiga sabab bo‘luvchi omil sifatida ham talqin qilinadi.

O‘z navbatida, Ya.L. Kolominskiy agressiya va agressivlik tushunchalarini bir-biridan farqlash zarurligini 
ta’kidlaydi. Uning fikricha, agressiya bu boshqa inson, insonlar guruhi yoki hayvonga zarar yetkazishga 
qaratilgan qasddan amalga oshirilgan harakat bo‘lsa, agressivlik esa shaxsning ana shunday harakatlarni sodir 
etishga tayyorligini ifodalovchi xususiyatdir. Demak, agressiya aniq harakat sifatida namoyon bo‘lsa, agressivlik 
ushbu harakatlarga psixologik tayyorlik holatini bildiradi.

T.V. Dilil-Illarionova va I.V. Chikova agressivlik bir qator determinantlar ta’sirida shakllanishini ko‘rsatib 
o‘tadilar. Ularning yondashuviga ko‘ra, agressivlikning ijtimoiy determinantlariga og‘zaki yoki jismoniy hujum, 
qo‘zg‘atish va tushkunlik holatlari kiradi, individual determinantlar esa shaxsiy ustanovkalar va shaxsning 
o‘ziga xos xususiyatlari bilan bog‘liq bo‘ladi. Bundan tashqari, tashqi omillar, jumladan, harorat, shovqin, 
chang, havoning ifloslanishi va muhitning zichligi kabi omillar ham agressiv xulq-atvorning kuchayishiga ta’sir 
ko‘rsatishi mumkin.

Agressivlik fenomeni psixologiya fanida ko‘p marotaba tadqiq etilgan bo‘lib, A.Ya. Antsupov agressiyaning 
kelib chiqishi va uni tushuntirishga doir beshta asosiy nazariya mavjudligini ta’kidlaydi.

Ulardan birinchisi agressiyani instinktning namoyoni sifatida talqin qiluvchi yondashuv bo‘lib, bu nazariya 
K. Lorens, Z. Freyd va boshqa tadqiqotchilar ishlari bilan bog‘liq. Ushbu yondashuvga ko‘ra, agressivlik inson 
tabiatiga xos bo‘lgan xatti-harakat sifatida qaraladi va uni to‘liq yo‘qotish emas, balki ijobiy va foydali yo‘na
lishga burish mumkinligi ta’kidlanadi.

Ikkinchi yondashuvda agressivlik frustratsiya natijasi, ya’ni unga javob reaksiyasi sifatida izohlanadi va bu 
yo‘nalishda N. Miller hamda D. Dollard qarashlari muhim o‘rin tutadi.

Uchinchi yondashuv A. Bandura tomonidan ilgari surilgan ijtimoiy o‘rganish nazariyasiga asoslanib, agres-
sivlik inson xulq-atvorining asta-sekin shakllanadigan namunasi ekanligini asoslaydi va bunda oiladagi tarbiya 
hamda ota-onalarning xulq-atvori muhim rol o‘ynashi ko‘rsatib o‘tiladi.

To‘rtinchi yondashuv kognitiv modellar doirasida L. Berkovits tomonidan ishlab chiqilgan bo‘lib, unda 
agressiv xulq-atvorni idrok etish va uni tuzatish mumkinligi ta’kidlanadi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

584

2026-yil, fevral, 2(2)-son

Beshinchi yondashuv esa agressivlikni qo‘zg‘alishni ko‘chirish reaksiyasi sifatida talqin etadi va bu yo‘na
lishda D. Zilmann hamda boshqa tadqiqotchilar agressivlik ayrim holatlarda impulsiv tarzda namoyon bo‘lishi 
mumkinligini, biroq umuman olganda uni boshqarish va tuzatish imkoniyati mavjudligini e’tirof etadilar.

Tadqiqotchilar fikricha, 6–7 yoshli bolalarda namoyon bo‘ladigan agressiv xulq-atvor ko‘pincha sotsiopa-
togenez jarayonlari bilan bog‘liq bo‘lib, bu jarayon tizimsiz, maqsadga yo‘naltirilmagan va tashkillashtirilmagan 
tashqi ta’sirlar orqali yuzaga keladi hamda shakllanayotgan bola shaxsiga salbiy ta’sir ko‘rsatib, uning normal 
rivojlanish jarayonini murakkablashtirishi mumkin. A.R. Luriya esa agressivlikning paydo bo‘lishini belgilovchi 
omillarni psixobiologik, psixologik-pedagogik va ijtimoiy-psixologik guruhlarga ajratadi hamda ushbu omillarning 
bola shaxsiga ta’sir etish xususiyatlarini bilish korreksion-tarbiyaviy ishlarni to‘g‘ri rejalashtirish va profilaktik 
chora-tadbirlarni samarali tashkil etish uchun muhim ekanligini ta’kidlaydi.

Shu munosabat bilan, bolalarning deviant va g‘ayriijtimoiy xulq-atvorining oldini olish amaliyotida ularning 
agressivligi tabiatini o‘rganish hamda uni ijobiy yo‘naltirishga qaratilgan chora-tadbirlarni ishlab chiqish muhim 
ahamiyat kasb etadi. Katta maktabgacha yoshdagi bolalarda agressivlik va agressiv xulq-atvorni belgilovchi 
omillar orasida shaxsning individual xususiyatlari, oilada va maktabgacha ta’lim muassasasida tarbiya jara
yonidagi ayrim kamchiliklar, tengdoshlari va ijtimoiy muhitning ta’siri, shuningdek, shaxsning qadriyatlar tizimi 
va o‘zini o‘zi boshqarish xususiyatlari muhim o‘rin tutadi.

Katta maktabgacha yoshdagi bolalarda agressivlik ko‘pincha yoshga xos rivojlanish bosqichlaridagi qiyin-
chiliklarning tabiiy ifodasi, norozilikni bildirish shakli yoki emotsional muvozanatning vaqtinchalik buzilishi sifatida 
namoyon bo‘lishi mumkin. Tadqiqotlar shuni ko‘rsatadiki, agressiv xulq-atvor shakllari ko‘proq ijtimoiy jihatdan 
qo‘llab-quvvatlashga muhtoj bo‘lgan guruhlardagi bolalarda uchraydi, masalan, murakkab hayotiy sharoitlarda 
yashayotgan oilalar farzandlarida. Shu bois, bunday holatlarni erta aniqlash va ularni ijobiy rivojlanish yo‘na
lishiga burish maktabgacha ta’lim tizimi oldidagi muhim vazifalardan biri hisoblanadi.

TADQIQOT METODOLOGIYASI
Ushbu tadqiqotda agressiv xulq-atvor muammosini o‘rganishda nazariy tahlil, taqqoslash va umumlash

tirish usullaridan samarali foydalanildi. Xorijiy hamda mahalliy psixolog olimlarning ilmiy ishlari tizimli ravishda 
tahlil qilinib, ularning yondashuvlari qiyosiy asosda baholandi. Shuningdek, agressiya va agressivlik tushun-
chalarining mazmuni tizimli yondashuv asosida talqin etilib, olingan natijalar asosida ilmiy asoslangan xulosalar 
chiqarildi.

TAHLIL VA NATIJALAR
Tadqiqot jarayonida xorijiy psixologlarning agressiya va agressivlikka doir nazariyalari qiyosiy tahlil qilindi. 

O‘tkazilgan tahlillar shuni ko‘rsatdiki, agressiv xulq-atvorning shakllanishi yagona omil bilan emas, balki 
biologik, psixologik va ijtimoiy determinantlarning o‘zaro ta’siri bilan belgilanadi. Xususan, instinktiv yondashuv 
agressivlikni inson tabiatiga xos hodisa sifatida izohlasa, frustratsiya nazariyasi uni turli to‘siqlar va qoniqmaslik 
holatlarining oqibati sifatida talqin qiladi. Ijtimoiy o‘rganish nazariyasida esa agressiv xulq-atvorning kuzatish 
va taqlid orqali shakllanishi ta’kidlanadi. Kognitiv yondashuvlar agressivlikni boshqarish va uni tuzatish imkoni-
yatlari mavjudligini ilmiy asoslaydi.

Olingan natijalar maktabgacha yoshdagi bolalarda agressiv xulq-atvorning ko‘proq tarbiya muhiti, oila ichi-
dagi munosabatlar va ijtimoiy tajriba bilan bog‘liqligini ko‘rsatdi. Shuningdek, salbiy xulq-atvor namunalarining 
tez-tez uchrashi bolalarda agressiv reaksiyalarning mustahkamlanishiga olib kelishi aniqlandi. Shu bilan birga, 
ijobiy muloqot, empatiya va tizimli pedagogik qo‘llab-quvvatlash agressivlik darajasini pasaytirishda muhim 
omil ekani belgilandi. Bu holat agressiv xulq-atvorni erta bosqichda aniqlash hamda profilaktik chora-tadbirlarni 
kuchaytirish zarurligini ko‘rsatadi.

XULOSA VA TAKLIFLAR
Xulosa qilib aytganda, agressivlik xulq-atvor uslubi sifatida bola uchun ma’lum darajada jozibador bo‘lishi 

mumkin. Agar bola to‘g‘ridan-to‘g‘ri yoki bilvosita tajovuzning samarali va muvaffaqiyatli namoyon bo‘lish misol-
larini kuzatsa, u bunday xulq-atvor uslubini qabul qilishga moyillik bildiradi. Biroq, umuman olganda, agressivlik 
shaxs xulq-atvorining asosiy namunalaridan biri sifatida shakllantirilmasligi lozim, chunki u shaxsning ijtimoiy 
moslashuvi va psixologik rivojlanishiga salbiy ta’sir ko‘rsatishi mumkin. Psixologik-pedagogik adabiyotlarda 
bolalar agressivligi muammosi keng yoritilgan bo‘lib, u hujumkor yoki himoya xarakteriga ega bo‘lishi mumkin-
ligi qayd etiladi. Katta maktabgacha yosh davrida agressiv xulq-atvor shakl va turlari jihatidan turlicha namoyon 
bo‘lishi mumkin, biroq har qanday holatda ham u bolaning shaxsiy rivojlanishi, psixik holati va emotsional 
barqarorligiga salbiy ta’sir ko‘rsatishi ehtimoli mavjud.

Shu munosabat bilan, maktabgacha ta’lim muassasalarida bolalarning agressiv xulq-atvorining oldini 
olishga qaratilgan psixologik profilaktika dasturlarini joriy etish maqsadga muvofiqdir. Tarbiyachilar va ota-onalar 
uchun maxsus treninglar tashkil etilib, ularda ijobiy muloqot, empatiya hamda nizolarni tinch va konstruktiv 
yo‘l bilan hal etish ko‘nikmalarini shakllantirish zarur. Shuningdek, bolalarning emotsional holatini muntazam 
monitoring qilish va individual yondashuvni kuchaytirish ularning sog‘lom psixologik rivojlanishini ta’minlashda 
muhim omil sifatida qaraladi.

